
Nafarroako hirurogeita lau ikaslek Europan amaituko dituzte LHko ikasketak
Asteartea, 2008ko apirilaren 1a.   Goi mailako heziketa zikloetako hirurogeita lau ikaslek Europar Batasuneko zenbait herrialdetan hasiko dute, apirilaren lehenbiziko egunetan, haien karrerako azken lanbide modulua: “Prestakuntza lantokietan”. Hiru hilabeteko trebakuntza izanen da, eta ERASMUS programaren bidez gauzatuko da Erresuma Batuko, Frantziako, Italiako eta Eslovakiako lantoki batzuetan. 


Programa hau unibertsitateko ikasleentzat mugatuta egon da orain arte, baina aurten, estreinakoz, goi mailako lanbide heziketako ikasleei eskaintzen die ikasketak Europako herrialdeetan egiteko esperientziarako aukera. Hori dela eta, hezkuntza Departamentuak ERAMUS Partzuergo bat sustatu du Nafarroako Gobernuko LHko ikastetxeetako ikasleentzat.


Hasiera batean, LHko ikasleek ERASMUS programan izanen duten parte-hartzea heziketa ziklo bakoitzean nahitaez egin beharreko praktikak, hau da, Prestakuntza Lantokietan izeneko modulua, atzerriko enpresetan egitera mugatuko da. Horrela, ikasleak, lanbide esperientzia bereganatzeaz batera, Europar Batasunaren mailako lan merkatuaren baldintzetara egokitzen joanen dira, gaitasun berariazkoak eskuratuko dituzte eta harrerako herrialdearen ezaugarri ekonomiko eta sozialak hobeki ulertuko dituzte. 


Programako partaideek hizkuntza landu dute Nafarroan atzerrira atera baino lehen, eta ondoren, destinoko herrialdean ere, beste prestakuntza aldi batean parte hartuko dute, harrerako herrialdean eta haietako bakoitzaren lan ingurunean integratzen laguntzeko.


Hezkuntza Departamentuak ikasleen bidaiak, lojamendua eta hizkuntza prestakuntza antolatu, harremanak lotu eta praktiketako programa adosten du harrerako enpresekin. Horretarako, agentzia espezializatu batzuekin lan egiten du kasuan kasuko herrialdean. Prestakuntzako egonaldiaren jarraipena eta ebaluazioa on-line egiten da ikasleen lanbide heziketako ikastetxeetatik. 


Bestalde, Nafarroako enpresa erakundeak ekimen honen aldekoak dira, langileen mugikortasun geografikoak gaur egun duen garrantziaz jabetuta daudelako, bai eta Europarantz geroz eta irekiago dagoen merkatu batean hizkuntza gaitasun berriak eskuratu beharraz ere. Gainera, begi bistakoa da mugikortasuna funtsezkoa dela enpresaren eta gizartearen errealitate desberdinak hurbilagotik eta modu kontrastatuagoan ezagutzeko.


LHko ikasleek eta irakasleek atzerriko enpresetan eginen dituzten prestakuntzako egonaldi horiekin batera, Hezkuntza Departamentuak, Lanbide Heziketa nazioarteratzeko planen barruan, ikasle eta irakasleen mugikortasuna sustatzen du Europako beste herrialde batzuetako prestakuntza-ikastetxeekiko nazioz haraindiko trukeen bidez. Halatan, LHko titulu bakoitzarekin lotutako prestakuntzaren zati bat Batasuneko beste herrialde batzuetan ikasi ahal izanen da.


Ondoko taula hauetan zehazten da nola banatuko diren ikasle horiek, 2008an, “Prestakuntza Lantokietan” izeneko modulua ERASMUS programaren bidez eginen dutenak. 

2006ko apiriletik ekainera bitarte, 5 ikasle Zvolen (Eslovakia) hirira joanen dira; 4  Tassin la Demi-lunera (Lyon, Frantzia); Italiara 27 joanen dira, 1 Florentziara, 12 Riminira eta 14 Turinera; 9 Llangollen–Walesera eta 8 Totnes-era (Erresuma Batua).
Erasmus Programan parte hartzen duten LHko ikasleak honako ikastetxe hauetakoak dira: Energia Berriztagarrien Goi mailako LHko ikastetxe bateratua, Donapea IBP, ETI IBP, Virgen del Camino IBP, Agroforestal BHI, Elizondoko BHI, Ibaialde Burlata BHI,  Ana Mª Sanz BHI, Donibane, Sanitaria BHI eta Sierra de Leyre BHI.

Espezialitateen araberako ikasle kopuruari dagokionez, hauek dira: Administrazio eta Finantzetako 5 ikasle, Analisi eta Kontroleko 1 (Kimika), Nazioarteko Merkataritzako 4, Eraikuntza Metalikoetako 1, Aplikazio Informatikoen Garapeneko 3, Produktu Elektronikoen Garapeneko 1, Eraikuntza Proiektuen Garapeneko 6, Dekoraziozko Estetika Pertsonaleko 5, Nekazaritza eta Abeltzaintzako Enpresen Kudeaketa eta Antolaketako 4, Natura eta Paisaia Baliabideen Kudeaketa eta Antolaketako 2, Eraikinetako Instalazio Bioklimatikoetako Mantentze Lanetako 4, Energiako Instalazio Industrialen Mantentze Lanetako 3, Ekipo Industrialeko Mantentze Lanetako 5, Laneko Arriskuen Prebentzioko 1, Mekanizatu bidezko Ekoizpeneko 3, Zurgintza eta Altzarigintzako 2, Erregulazio eta Kontrol Sistemetako 3, Telekomunikazio eta Informatika Sistemetako 8 eta Ingurumen Osasuneko 3.

